
Trailokyamohana Shri Sita Kavacham

ತ್ರೈಲೋಕ್ಯಮೋಹನಶ್ರೀಸೀತಾಕವಚಂ

ಶ್ರೀಲಕ್ಷ್ಮಣ ಉವಾಚ .

ಕೃತಾಂಜಲಿಪುಟೋ ಭೂತ್ವಾ ನತ್ವಾ ಶಿರಸಿ ಲಕ್ಷ್ಮಣಃ .
ಉವಾಚ ಪರಮಂ ದಿವ್ಯಂ ಸೀತಾಯಾಃ ಕವಚಂ ಪರಂ .. 1..

ತ್ವತ್ತಃ ಶ್ರೋತುಮಿಚ್ಛಾಮಿ ತ್ರೈಲೋಕ್ಯಮೋಹನಂ ಮಹತ್ .

ಕಥಯಸ್ವ ರಘುಶ್ರೇಷ್ಠ ದಿವ್ಯಂ ಕವಚಮುತ್ತಮಂ .. 2..

ಶ್ರೀರಾಮಉವಾಚ ಶ್ರೃಣು ವತ್ಸ ಮಹಾದಿವ್ಯಂ ಮಹಾಮಂಗಲದಾಯಕಂ .

ಮಹಾಸಿದ್ಧಿಕರಂ ಪುಂಸಾಂ ಮಹಾಸಂಪತ್ತಿದಾಯಕಂ .. 3..

ತ್ರೈಲೋಕ್ಯಮೋಹನಂ ನಾಮ ಕವಚಂ ಪರಮಾದ್ಭುತಂ .

ಯಃ ಪಠೇತ್ಸತತಂ ಭಕ್ತ್ತ್ಯಾ ಅಪುತ್ರಃ ಪುತ್ರವಾನ್ ಭವೇತ್ .. 4..

ಅಷ್ಟಾಕ್ಷರಂ ಮಹಾಮಂತ್ರಂ ಪಠೇತ್ ಕವಚಸಂಯುತಂ .

ತತಃ ಸಿದ್ಧಿಮವಾಪ್ನೋತಿ ಅಕೀಲಮತುಲಂ ವರಂ .. 5..

ಓಂಅಸ್ಯ ಶ್ರೀಸೀತಾತ್ರೈಲೋಕ್ಯಮೋಹನಕವಚಮಂತ್ರಸ್ಯ ಶ್ರೀರಾಮಋಷಿರನುಷ್ಟುಪ್
ಛಂದಃ ಶ್ರೀಸೀತಾದೇವತಾ ಶ್ರೀಸೀತಾಪ್ರೀತ್ಯರ್ಥೇ ಜಪೇ (ಪಾಠೇ)ವಿನಿಯೋಗಃ ..
ಧ್ಯಾನಂ -

ನೀಲಾಂಭೋಜದಲಾಭಿರಾಮನಯನಾಂ ನೀಲಾಂಬರಾಲಂಕೃತಾಂ
ಗೌರಾಂಗೀಂ ಶರದಿಂದುಸುಂದರಮುಖೀಂ ವಿಸ್ಮೇರಬಿಂಬಾಧರಾಂ .

ಕಾರುಣ್ಯಾಮೃತವರ್ಷಿಣೀಂ ಹರಿಹರಬ್ರಹ್ಮಾದಿಭಿರ್ವಂದಿತಾಂ
ಧ್ಯಾಯೇದ್ಭಕ್ತಜನೇಪ್ಸಿತಾರ್ಥಫಲದಾಂ ರಾಮಪ್ರಿಯಾಂ ಜಾನಕೀಂ .. 1..

ಓಂ ಶಿರೋ ಮೇ ಭೂಭವಾ ಪಾತು ಲಲಾಟೇ ಜನಕಾತ್ಮಜಾ .

ನೇತ್ರೇ ಪಾತು ಕುಜಾ ಚೈವ ವೈದೇಹೀ ಶ್ರುತಿರಕ್ಷಿಣೀ .. 2..

ಜಿಹ್ವಾಂ ಮೇ ಜಾನಕೀ ಪಾತು ಗ್ರೀವಾಂ ಜನಕನಂದಿನೀ .

ಸ್ಕಂಧೌ ಪಾತು ಮಹಾಮಾಯಾ ಭುಜೌ ಪಾತು ಸುಲೋಚನಾ .. 3..

ಕರೌ ಪಾತು ಸದಾ ಸೀತಾ ಹೃದಯಂ ರಾಮಪಾರ್ಶ್ವಗಾ .

ಮಧ್ಯಂ ಪಾತು ಚ ಪದ್ಮಾಕ್ಷೀ ನಾಭಿಂ ಮೇ ವನವಾಸಿನೀ .. 4..

ಕಟಿಂಯೋಗೇಶ್ವರೀ ಪಾತು ಸಕ್ಥಿನೀಂ ಮೃಗಧ್ವಂಸಿನೀ .

ಉರೂಮೇ ಪಾತು ವೈದೇಹೀ ಜಾನುನೀ ಭಿಲ್ಲಮೋಕ್ಷಿಣೀ .. 5..

ತ್ರೈಲೋಕ್ಯಮೋಹನಶ್ರೀಸೀತಾಕವಚಂ

ಜಂಘೇ ಬಾಲಿಪ್ರಮಾಥಿನೀ ಚತುಷ್ಪದೀ ದೈತ್ಯನಾಶಿನೀ .

ಸರ್ವಾಂಗಂ ಪಾತು ಸ್ವಚ್ಛಾಂಗೀ ಸದಾ ಪಾತು ಪ್ರಬೋಧಿನೀ .. 6..

ವಿಭೀಷಣಶ್ರೀದಾ ಪಾತು ಸದ್ಯಶ್ಚೈವ ದಿಶೋ ದಶ .

ಸೀತಾಯಾಃ ಕವಚಂ ಹ್ಯೇತದ್ದೇವಾನಾಮಪಿ ದುರ್ಲಭಂ .. 7..

ತ್ರೈಲೋಕ್ಯಮೋಹನಂ ನಾಮ ತ್ರೈಲೋಕ್ಯಧನದಾಯಕಂ .

ಮುಚ್ಯತೇ ಸರ್ವಪಾಪೇಭ್ಯೋ ನಿರ್ವಾಣಮಧಿಗಚ್ಛತಿ .. 8..

ಅಶ್ವಮೇಧಾಯುತಫಲಂ ಪಠನಾಲ್ಲಭತೇ ನರಃ .
ನಿತ್ಯಂ ಪಠತಿ ಭಕ್ತ್ಯಾ ಯಃ ತಸ್ಯ ಸೀತಾ ಪ್ರಸೀದತಿ .. 9..

ರಾಜ್ಯಲಾಭೋ ಭವೇತ್ತಸ್ಯ ಮಮ ಭಕ್ತಿಶ್ಚ ಪುಷ್ಕಲಾ .

ಯಃ ಪಠೇತ್ತು ಮಮಾಗ್ರೇ ವೈ ಪೂಜಾಕಾಲೇ ಪ್ರಯತ್ನತಃ .
ಸೌಮಿತ್ರೇ ಚ ಶ್ರೃಣುಷ್ವ ತ್ವಂ ದದಾಮಿ ವಾಂಛಿತಂ ಫಲಂ .. 10..

ಇತಿ ತ್ರೈಲೋಕ್ಯಮೋಹನಶ್ರೀಸೀತಾಕವಚಂ ಸಂಪೂರ್ಣಂ ..

